
PÊŞGOTIN 

 

 Ev xebat, ji aliyê taybetmeniyên rengdêrên kurdî ve, li ser çîrokeke gelêrî vekolînek e. 

Mebest ji vê xebatê, di çîrokeke kurdî de destnîşankirina awayên bikaranîna rengdêran e. Di 

destpêka xebatê de, ji aliyê binyad û maneyê ve cureyên rengdêran hatine birêzkirin.  

 Di vê xebatê de çîroka ku li serê hatiye xebitîn, çîrokeke gelêrî ye. Ev çîrok, bi 

hevdîtineke siruştî hatiye tomarkirin û piştre derbasî nivîsê bûye. Ev çîrok ji aliyê Nîhat 

Karaalp ve hatiye vegotin û ji gotinên wî hatiye tomarkirin. Çîrokbêj, ji gundê Qulfayê ye ku 

ev gund li ser qezaya Farqîna Amedê ye. Heta ku ji destê me hat, di maweya derbaskirina 

nivîsê de, me dest neda vegotina çîrokbêj a deverî. 

 Di destpêka xebatê de, me bi awayeke berfireh, rengdêrên kurdî daye nasîn. Piştî 

mijara rengdêran, me çîroka xwe ya bi navê “Mihê û Rûvî” bi awayeke resen da. Li ser deqa 

çîrokê, hemû rengdêrên ku ji aliyê çîrokbêj ve hatine vegotin û di naveroka çîrokê de derbas 

dibin, binê wan hatine xêzkirin. Piştî ku rengdêrên metnê hatin destnîşankirin, îcar ji aliyê 

binyad, mane û cureyan ve hatine senifandin. Di encamê de derket holê ku di çîrokên kurdî 

de, gelek cureyên rengdêran bi awayekî siruştî hatine xebitandin. Di dawiya xebatê de, me 

çavkaniyên ku ji wan sûd wergirtiye, rêz kirine.  

Di dawiyê de, dixwazim spasî ji hin kesan re bikim ku di vê xebata min de alîkarî û 

desteka wan gihîştiye min û dibêjim mala wan ava be. Ez hevîdar im ku hûn dê li kemasiyên 

min biborin. 

Ji bo alîkariya wan ez ji Aziz Samur, Nihat Karaalp, Aziz Tekin û Mahmut Hocaoğlu, 

re spasiyên xwe pêşkêş dikim. Ji bo hemî alîkariya wê, xanima min Gulistanê re spas dikim. 

 

 

30.08.2014 

Farqîn-Amed 

Mîrsad ORAKÇI 

KURTE 

Rengdêr ew cure bêje ne ku tên pêşî û paşiya navdêran û taybetiya wan navdêran ji 

aliyê reng, dirûv, pirs, rewş, cih, hejmar û teşeyê ve diyar dikin. Rengdêr ji aliyê binyadê ve 

çar cure ne: Rengdêrên Xwerû, Hevedudanî, Dariştî û Têkel. Dîsa Rengdêr li gorî wate û 

peywira xwe dibin du beş: Rengdêrên Çawaniyê û Rengdêrên Diyarker. 

Rengdêrên Çawaniyê navdêran li gorî rewş, reng, teşe û jêçêbunê diyar dikin. 

Rengdêrên diyarker jî navdêran ji aliyê nîşandan, jimarî, nediyarî û pirsiyariyê ve diyar dikin. 

Di Rengdêrên Çawaniyê de paye jî heye. Bi alîkariya rengdêr û paşgiran payekirina rengdêran 

çêdibe. 

Di kurmancî de payekirin bi çar awayê çêdibe: Nizimpaye, asayîpaye, hemanpaye û 

bilindpaye ne. Perçînkirina rengdêran ew tişt e ku mirov wateya bêjeyê an jî gotinê xurttir 

dike. Bi qertafên mîna “-ip, -ipî, -im’ê çê dibin. Tîpa serê gotinê tê berî van qertafan û dîsa bi 

gotinê re tê bikaranîn. 

BI AWAYEKÎ GI ŞTÎ RENGDÊR 

Her wekî ku ji navê wê jî xuya ye, dengdêr tên ber navdêran û taybetiya wan ji aliyê, 

reng, dirûv, pirs, rewş, cih, hejmar û teşeyê ve diyar dike. Hinek caran hejmar û mêjera wan 

vedibêje. Celadet Bedirxan bi mebesta ku rengê navdêrekê didêre jê re gotiye rengdêr. Di 

kurmancî de rengdêrên çawaniyê her tim li paş in; yên hejmarî jî hinek ji wan li paş û hinek ji 

wan jî li pêş in.1  

A. Ji Aliyê Binyadê ve Rengdêr 

Rengdêr ji aliyê binyadê ve wekî xwerû, hevedudanî, darijtî û têkel in. 

1. Rengdêrên Xwerû 

  Rengdêrên ji aliyê binyadê ve nav in, lê ji ber peywira wan a di ravek û hevokê de, 

wekî rengdêr hatine binavkirin. Rengdêrên xwerû ji aliyê binyadê ve navên xwerû ne. Lê ji 

ber ku bi navekî din ve tekîlî datînin û wî navî didin nasîn em wan wekî rengdêrên xwerû bi 

nav dikin. Rengdêrên xwerû ew cure ne ku bi tenê ji hemanekê pêk hatine. Dema ku 

rengdêrên xwerû parçe dibin maneya xwe wenda dikin.2 

Mînak  

Nav   Rengdêr 

Kor  Kerê Kor 

Kesk  Şaşika Kesk 

Şor  Dewê Şor 

Qenc   Lawikê Qenc 

Xweş   Navê Xweş 

Sivik  Aqilê Sivik 

Giran  Barê Giran 

Tirş  Hevîrê Tirş 

                                                           
1 Mikaîl Bilbil û Bahoz Baran, Rêzimana Kurmancî, Weşanên Enstûtiya Kurdî ya Amedê, Stenbol,2008,r.49  
2 Azîz Samur, Kurdiya Kurmancî ç.2, Weşanên Nûbihar, Stenbol,2013,r.37 

Şîrîn  Tiriyê Şîrîn 

Tûj  Îsota Tûj 

 

 

2. Rengdêrên Hevedudanî 

  

Rengdêrên hevedudanî ji çend hêmanên serbixwe pêk hatine. Peyvên ku wan pêk tînin jî bi 

serê xwe xwediyê wateyekê ne; lê rengdêra nû wateyeke nû digire. Her wekî ji mînakan jî tê 

fêmkirin, yek ji wan peyvan ku ev rengdêr pêk anîne bi serê xwe xwediyê wateyekê ne. Bo 

nimûne di heval nava "pozbilind"  de hem "poz"  hem jî "bilind"  bi wate ne. 

 

Rengdêrên hevedudanî bi çend awayan pêk tên 

a. Navdêrek tê ber navdêrekê û rengdêreke nû pêk tîne, rengdêrên hevedudanî bi piranî bi vî 

awayî pêk hatine. 

Minak 

Çavreş  Keçika Çavreş  

Cangiran   Kalê Cangiran 

Destsivik  Hostayê destsivik 

Pozbilind  Xatûna Pozbilind 

Porspî  Kalê Porspî 

Porkej  Pitika Porkej 

Devçepel  Xwendevanê Devçepel 

Guhbel  Hêlîna Guhbel 

Meşwerdek Xatîka Meşwerdek 

 

b. Her wiha hinik caran jî rengdêr pêşiya navdêrê tê û bi vî awayî rengdêreke nû pêk tê.  

Mînak 

Kêmaqil   

Xweşmêr  



7 
 

Bilindwar   

Kalemêr 

Kêmxwê   

Pîrejin 

Têrxwê   

Têrtijî 

  

c. Hinek caran jî du navdêr têne ber hev û rengdêrekê pêk tînin. 

Mînak 

Devşorbe   

Ziktêr  

Cegerxwîn    

Gerdenbilûr 

Bejnrihan   

Devgirêz 

Devşikeft   

d. Hinek caran daçekek tê ber navdêrekê yan jî dikeve navbera du navdêran û rengdêrekê pêk 

tîne.3  

Mînak 

Jipiya    

Lirê  

Nelirê   

Jidil  

Devliken   

Devbixwîn  

Rûbimast   

Bejnlihev 
                                                           
3
 Samî Tan,h.b,weşanên enstûtiya Stenbol,Stenbol,2012,r.160-161  

Çavlirê 

Çavlider 

Dilbiêş 

Dilbikul 

 

3. Rengdêrên Darijtî 

Rengdêrên ku herî kêm ji peyveke biwate û ji pêşgirekî an jî ji paşgirê pekhatî re 

Rengdêrên darijtî tê gotin.4 

Mînak 

Hinek rengdêrên ku bi pêşgiran hatine pêkhatin wek mînak li jêrê ne.  

ber- berdest 

bi-  biav, bidil 

bê-  bêxwê, bêwar 

hev- hevser, hevkar 

hem- hemdem, hemdert 

jê-  jêhatî 

qeş- qeşmer 

ne-  nezan, neyar 

pê-  pêkhatî, pêkenî 

 

Rengdêrên ku bi paşgiran hatine pêkhatine wekî mînak li jêrê ne. 

ak-  mînak, ronak 

ane- rojane, aştiyane 

bar- guherbar,dîtbar 

de-  şermende,dirinde 

                                                           
4
 Kadrî Yıldrım, Kürtçe Dilblgisi,Mardin Artuklu Üniversitesi Yayınları, Mardin, 2012,r.249/50 



9 
 

er-  koçer 

mend- bawermend, hunermend  

ker- zêrker, hesinker/kar 

 

4. Rengdêrên Têkel 

Ev cure rengdêr, rengdêrên hevedudaniyê ku bi pêşgir û paşgir çê dibin. 

Mînak  

Çarsale  paşgir girtiye 

Hezarsalî  paşgir girtiye 

Binavûdeng pêşgir girtiye 

 

B. Rengdêrên Çawaniyê 

Rengdêrên çawaniyê û Rengdêrên diyarkirinê: Rengdêrên ku di binyada xwede 

rengdêr in, ew reng, dirûv, rewş û teşeyên navdêran didêrin û yên ku di binyata xwe de tiştekî 

din in, lê dema dikevin beriya navdêrê hinek taybetiyên navdêrê ji mere vedibêjin, ew jî 

rengdêrên diyarkirinê ne.5 Ev cure rengdêr dibin çar beş. 

1. Reng 

Taybetî û çawaniya heyberan ji aliyê renga ve didin nîşandan. 

Xaniyê xemr 

Berfa sor 

Kulîlka zer  

Porê sor 

Çavê şîn 

Deriyê mor 

                                                           
5
 Samî Tan,rêzimana kurmancî,weşanê, enstûtiya kurdî ya stenbolê,Stenbol,2012,r.159 

Miya reş 

Keçika kej 

Pisîka sipî 

Marê gewr 

 

2. Rewş 

Taybetî û çawaniya rewşa heyberan dide kifşkirin. Bi gelemperî ji van rengdêran pêk tên: “ 

mezin, piçûk, zirav, dirêj, xort, dewlemend, rind, bilind û hwd. 

Çekên giran 

Dara mezin 

Keçika piçûk 

Dewê bixwê 

Nanê sêlê 

Jana zirav 

Taya mirinê 

Nexweşîna xeter 

 

3. Teşe 

Taybetiya dîmena heyberan bi şeklekî geometrîk dide kifşkirin. 

Mînak  

Serê mezin 

Teşta kûr 

Mala mezin 

Qelema biçûk 

Porê xelek 

Gundê dûr 

Çavên hewl 

Devê ji hev 

Kaniya mezin 

Çiyayê bilind 

Qebra teng 

Zeviya fireh 

 

4. Jê Çêbûn 

Deriyê darîn 

Xanê pençezêrîn 

Nivînê hirî 

C. Rengdêra Namdarî 

Ev rengdêr ku bi navên mirovanre bên bikaranîn dibin rengdêrên namdar. 

1. Peyvên hurmetê 

Ev cure rengdêr hurmetê didin diyarkirin. 

Ezîz Hosta 

Medîne Xanim  

Bedîrxan Beg 

Ehmed Efendî 

Xalê Cemîl 

Dayîka Fatime  

 

2. Navên Meslekan 

Ev cure rengdêr navê mesleka didin diyarkirin.6 

Mamoste Elîf Hêja 

Heyderê Zîvker 

Heyderê Gavan  

Ridwanê Berber 

Mehmûdê Parêzer 

Hevkarê Xerat 

Pîrika Sekno 

Kawayê Hesinkar 

Mistoyê Zêrker 

Xalitê Sifarcî 

Mûsayê Şivan 

Hisoyê Golikvan 

Ehmedê Qesap 

Seîdê Zembîlfroş 

 

3. Navên Laqabên Mirovan 

Eliyê Dîn 

Kendoyê Kose 

                                                           
6 Halîl Aktuğ, Gramera Kurdî, Weşanên Avesta, Stenbol,2013,r.230-31 

Qera Reş 

Evdoyê Dirêj 

Pişo Miheme 

Kîremît Nurî 

Hesoyê Qot 

Lawikê Keçel 

Ehmedê Kinik 

Ferhoyê Boz 

Xezala Kej 

 

4.Rutbe 

Ev cure rengdêr rutbeyan dide diyarkirin.7 

Mîr  Hesenê Welî 

Heyderê Çawîş 

Keremê Qolaxasî 

Mîralay Xalit Beg 

General Barzanî 

Fermandar Mistefa 

Mîr Celadet 

Eger rengdêrên namdar bi navê mirovan re bên bikaranîn tîpa li serê navê wan, mezin tê 

nivisandin. 8 

Mistê Kor 

                                                           
7
 Çetîn Taş, Waneyên Rêziman û Rastnivîsa Kurmancî, Weşanên Dîwan, Stenbol, ? ,r.99-101 

8
 Halîl Aktuğ, h.b,r.230-31  

Lawikê Keçel 

D. Rengdêrên Diyarkirinê 

 Rengdêrên diyarkirinê çendanî û mêjara tiştan bi awayekî teqez an jî ne teqez nîşan 

didin. Ji cureyên rengdêran bi tenê rengdêrên çawaniyê yên sereke ne, ew cure rengdêr ji bilî 

qertafên payeyê tu qertafan wernagirin û din av hevokê de nayên guhartin. 

 Lê rengdêrên diyarkirinê di bingeha xwe de cinavk û jimarnav in, wekî rengdêrên 

şanîdinê, jimarin û nebinavkirî guherbar in. Ew cure cinavka ditewînin, heta navdêran jî bi 

xwere ditewînin. .9 

Ev cure rengdêr ji navan di hin waran de dinimînin. Li gorî peywira xwe dibin çar bir: 

1. Rengdêrên Nîşanî 

Navdêran bi riya nîşanê diyar dikin. Rengdêrên nîşanê vana ne: ev, ew, vî, vê, wî, wê, van, 

wan. Rengdêrên dema ku werin diyarkirin vî, vê, wê, van û wan in. 

Mînak  

Vî mirovî çû.  

Vê keçikê mir. 

Van firaqan bîne. 

Vî dîkî serjêke. 

Vê malê bistîne. 

Van zarûkan nas bike. 

Wê keçikê got. 

Wî zarokî got: Tu newe. 

Dema rengdêrên çawaniyê şûna nav digirin ji ber hokerên morfolojîk û sentaxê ve ye, 

yanî ji ber hevbendî û qertafên rewşê ye. 

                                                           
9
 Samî Tan, rêzimana kurmancî, weşanê, enstûtiya Kurdî ya Stenbolê, Stenbol, 2012, r.159-60 

 Rengdêrên çawaniyê, ku rola navê raveber digêrin û bêjeyên ravekê yên ravekerî 

dadirêjin, wê çaxê qertafênhevbendiyê yên yekjimar û pirjimar bi wan ve dizeliqin û di vir de 

weke nav tevdigerin.10 

Mînak  

Mezinê malê. 

Xweşika gund. 

Lehengê artêşê. 

Axayê gund. 

Piçûkê malê. 

Ezîzê dilan. 

 

2. Rengdêrên Jimarîn 

Hinek jimarnav beriya navdêra tên, hin jî li du navdêran tên. Rengdêrên jimarîn navdêran 

ji hila jimarê ve bi me didin nasîn. Jimarnav gava ku beriya navdêran tên dibine rengdêrên 

jimarîn. Bi gîştî rengdêrên jimarîn beriya navdêran tên lê belê jimarnavê kesrî, rêzî û dabeşiye 

piştî navdêran tên. 

Mînak 

Ez gezek im beramberî pezek im. 

Heft birayê wê hene. 

Xortê siyê kurê min e. 

Wî nîv nanî xwar. 

Ti bi dilî li ser duduyan digerî. 

Di mizgeftê te çil sofî hene. 

Di tarîka şeva hicran de çile tije kir. 

                                                           
10

 Qanatê Kurdo,-werger : Zûlkuf Ergûn, Rêzimana Kurmancî, Weşanên Nûbihar, Stenbol, 2013, r.93 

Çil çil  kezî çîl kezî. 

Qedeha nîvcû. 

Çil û çar gûz û çardeh mî, bîst û pênc sêv û pazdeh hirmê, hivde qaz û hijde pîvaz dike 

çend? 

 

3. Rengdêrên Nebinavkirî 

Rengdêrên nebinavkirî navdêran bi awayê nediyar nîşan didin. Rengdêrên nebinavkirî ji 

cînavkên nebinavkirî pêk hatine.11 

Mînak  

Hemû xoxan bîne. 

Di dile her Memekî de Zînek heye. 

Filan kes got. 

Hin kes pir bi wase was in. 

Gelek hatin, gelek tên, gelek wê bên. 

Birekî  pezê koçeran. 

 

4. Rengdêrên Pirsiyariyê 

Rengdêrên pirsiyariyê navdêra bi riya pirsê b ime didin nasîn. Gava ku em pirsê ji navdêrê 

bikin bersiv jî dîsa rengdêreke din e. 

Mînak  

Çend kesî nan xwar? 

Kijan  keçik ya te ye? 

Çiqas goşt lazim e? 

                                                           
11 Çetîn Taş, Waneyên Rêziman û Rastnivîsa Kurmancî, Weşanên Dîwan, Stenbol, ?,  r. 99 

Fistanê wê çawa ye? 

Çend mal hene? 

Di Rengdêran de Paye 

Paye, di rengdêrên çawaniyê de heye. Bi alîkariya rengdêr û paşgira payekirina 

rengdêran çêdibe. Dema ku em bixwazin navdêrekê bidin ber navdêreke din, ango em 

bixwazin rewşa du navdêran hevber bikin, em vê yekê bi alîkariya payeyê pêk tînin. Di 

kurmancî de çar awayên ku payeya rengdêran rave dikin hene:12 

1. Nizim paye 

Ev paye bi alîkariya rengdêrên mîna hindik û kêm pêk tê. 

Ev xwarin kêm e. 

Ev goşt hindik  e. 

Kîloyê min ji yê te kêmtir  in. 

Perê wî ji yê te kêmtir  in. 

 

2. Asayîpaye 

Çawa ku ji navê wê jî diyar e, ev paye rewşeke asayî ya navdêrê diyar dike. Di vê payeyê de 

rengdêr tu qertaf nagirin. 

Şalê fireh  ê wî ye. 

Ava sar xweş e. 

Çentê sor bîne. 

Fîstanê şîn bikire. 

Gula zer avde. 

 

                                                           
12 Çetîn Taş, Waneyên Rêziman û Rastnivîsa Kurmancî, Weşanên Dîwan, Stenbol, ?, r.99-101 

3. Hemanpaye 

Ev paye wekheviya navbera du navdêran diyar dike.Hemanpaye bi gotinên “mîna, fena, weka, 

nola,..’’ çêdibe.13 

Mînak 

Kes weka wî nabe. 

Ti jî fena min î. 

Ew jî nola te jîr e.  

 

4. Bilindpaye 

Ev paye bi alîkariya qertafên “ –tir,-tirîn û herî’’ pêk tê. 

Mînak  

Pirûka herî xweş a wî ye. 

Ev xwarin xweştir  e. 

Bûryana xweştirîn  a Bedlîsê ye. 

Perçînkirina Rengdêran 

Perçînkirina rengdêran ew tişte ku mirov wateya gotinê an jî gotinê xurttir dike. Bi qertafên 

mîna –ip,-ipî,-im’ê çê dibin. Tîpa serê gotinê tê berî van qertafan û dîsa bi gotinê re tê 

bikaranîn. Bêtir bi qertafa –ipî tên çêkirin.14 

Mînak  

Sar  spîsar 

Tarî  tipîtarî 

Germ  gipîgerm 

                                                           
13 Çetîn Taş, h.b, 
14

 Mikaîl Bilbil û Bahoz Baran, Rêzimana Kurmancî, Weşanên Enstûtiya Kurdî ya Amedê, Stenbol, 2008, r.53  

 



19 
 

Spî  simspî 

Rast  ripîrast 

MIHÊYÊ ŞIVAN Û RÛVÎ 

 

 Hebû tûnebû ji xwedê mezintir kes tûnebû. Gundek li navsera çiya hebû ev gund bi 

hêşînayî, dar û berê xwe wekî cinnetê bû. Şivanekî wî gundî hebû jêre Mihê digotin. Navê wî 

bi rastî Mihemed bû. Mihê xwedî emrekî bîst û pênç salî bû. Jina wî jî hebû navê wê Rindê 

bû. Rindê jineke baş bû, ji Mihê jî pir hez dikir. Heşt sal berê zewicî bûn lê belê hîn zarokên 

wan çê nebûbûn. Di nav gund de digotin ku Pîreka Mihê nexweş e û loma zarokê wan çê 

nabin. Her duyan jî pir dixwest ku zarokekî wan çê bibe. Pirî caran diçûn ba hekîm, şêx û 

melayan; lê ti feyde jê nedîtibûn. Kî bigota ku filan tişt derman e, Rindê bawer dikir û berê 

Mihê dida wir.  

Rojek Mihê dîsa pezê xwe ber bi mal kiribû û dihat gund. Dît ku waye Rindê li devê riya 

wî ye. Rindê bi hêcan jê re got: 

- Mihê Mihê! 

- Ha, ha!  

- Tu zanî îro çi bû? 

- Çi bû dîsa? 

- Îro sofîyekî gerok hat gund û ji min re dermanan got. 

- Keçê dev jê berde ev jî virek e ji wan viran e. 

- Na, na! Ne vir e, ev sofî nûr ji rûçikê wî dibariya. 

- Êêê got çi hela bêje? 

- Got, ew ê mêrê te marekî reş bibîne, ew mar di tengasiyê da ye eger mêrê te wî xelas 

bike wê zarokê we çê bibin. 

- Keçê dev ji van tiştan berde ka tiştê wisa dibe. 

Bi van xeberdanan gihîştin nava gund. Her pezek li aliyekî belav bûn. Mihê û Rindê jî 

çûn mala xwe. Rindê dîsa dest bi meselokên xwe kir.  

- Qey çi dibe ku tu bawer bikî? Belkî hema rast be. 

Mihê xelasiya xwe jê nekir û got: 

-  Temam temam, bi soz ku ez bibînim ez ê wî xelas bikim. 

Di dilê xwe de jî digot: 

- Aqilê jinan…Û raket, serê sibehê zû rabû û pezê xwe ber bi çiyê ve bir.  

Mihemed zilamekî pir qenç û baş bû. Karekî helal dikir, pezê xwe her sibeh dibir bi aliyê 

çiyê ve û wan diçêrand. Heta ku tarî neketa erdê jî nedihat malê. Hem bêrîvan hem jî gundî 

pir jê razî bûn.  

Li nava çiya newaleka kûr hebû. Di vê newalê de gelek giya û çilo hebûn. Got, ez ê îro 

pezê xwê bi wir de bibim û wisa jî kir. Gihîşt newala kûr qederek li wê derê pezê xwe çêrand 

û got ez hinek berjêr biçim çika çi heye? Bala xwe dayê ku waye agir ketiye dehlê, di dehlê de 

dareke çinarê ya mezin heye. Nêzîkî darê bû dît ku waye marekî reş di qulika darê de asê 

maye. Di cî de gotina jina wî ya Rindê ket bîra wî û got, welle ev firsetek e, ez vî marê reş 

xelas bikim, belkî zarokê min çê bibin.  

Lê nebêje mar, bêje ziya. Mihê darê xwe dirêj kir mar ji qulika darê xelas kir. Çewa mar ji 

qula darê filitî, xwe li sitiyê Mihê pêça û jêre got: 

-  Ez ê bi te vedim. 

Mihê: 

- Emman yemman min te xelas kir tu çima wiha dikî? 

Mar:  

- Ez nizanim ez ê bi te vedim. 

Hê ew di minaqeşê de bûn ji wir de rûviyekî hat. Mihê got: 

-  Bila rûvî şerîeta me bike. 

Mar:  

-  Bila be. 

Rûviyê sistopisto hat û nezîkî wan bû. Mihê got:  

- Hevalê rûvî şerîeta me bike, min vî marî xelas kir, îcar dibêje ez ê bi te vedim. 

Mar: 

- Bisekine, vêca ez bibêjim. Û diranê xwe ji ruvî re derxist ku wî bitirsîne.  

Rûvî fêm kir ku roj xerab e. Û weha got: 

- Mihê derdê xwe li erdê got, ka tu jî were xwarê. 

Mar çawa hat xwarê, rûviyê gewr ji Mihê re go: 

- Ew çi ye? 

- Mar e. 

- Ew çi ye di destê te de? 

- Dar e. 

- Lêxe kurro neyar e! 

Mihê lê xist û mar kuşt. Ji rûvî re got, te heyata min xelas kir, ka ciyê xwe bêje. Ez ê ji te 

re çend tûtikan bînim. Rûvî ciyê xwe jê re got û xatir ji hev xwestin. 

Mihê berê xwe da malê, lê di rê de gotinên jina wî hatin bîra wî, got ka ez ê ji jina xwe re 

bêjim çi, divvê ku min mar xelas bikira, lê min ew kuşt. Bi van mitalan gihîşt malê û ji jina 

xwe re got Xatûna min a xweşik welle hal û meseleya min û marê reş ev e. Min ji rûvî re soz 

da ku ez ê tûtikan jêre bibim. Jina wî got: 

- Madem te mar kuşt, îcar tu yê rûvî ji min re binî ezê goştê wî bixwim belkî ji min re 

bibe derman.  

- Keçê ka wisa dibe, rûvî min ji mar xelas kir, vêca ezê herim wî bikujim? Wî rûviyê 

dûvxweşik. 

- Ez nizanim tu yê goştê wî rûvî yî ji min re bînî. 

- Xanima min, kezîzera min, bejnrihana min, were wisa neke rûvî heyata min xelas 

kiriye nabe ez wî bikujim… 

Mihêyê bêsihût kir nekir tiştek bi serê jina xwe ya hişk nexist. Heta sibê xew bi çavê 

wî yê şîn neketin. Bû sibeh dîsa Rindê dest bi qerebalixa xwe kir. Mihê xwe jê xelas nekir û 

got bila be ez ê îro herim goştê rûvî ji te re bînim, ji malê derket û berê pezê xwe da çiyê 

bilind û di dilê xwe de wiha got: 

Ka ezê çawa rûvî bigrim hem min gotibû ez ê ji te re tûtikan bînim min ew jî nanîn, hê 

wisa digot tişkî ket bîra wî go ezê miya serberan bi xwera bibim ba qula rovî ezê bêjim min ji 

ber kenciya te ji te re miyek aniye û ez ê wî bixapînim.  

Bi van mitalan gihîşt ber qula rûvî. Rûviyê gewr çawa Mihê û tevî miyê dît got welle roj xerab 

e. Piştî selam kelaman ruvî got: 

-  Ez zanim tû hatî min bikujî lê belê daxwaziya min ji te heye ku te goştê min gura, dilê 

min derxe û bide gurê har, çi hat serê min ji vî dilê min ê tenik hat serê min. Ewqas 

mêjiyekî çavnas jî li ser min bu lê feyde nekir ku dil tenik be, wê mêjî çi bike… 

Çîroka me li vir qediya, rehmet li gora miriya. 

 

 

 

 

 

 

 

 

 

 

 

 

 

 

 

 

 

 

 

 

 

 

 



24 
 

 

RENGDÊRÊN METNÊ 

 

 Dema ku mirov li çîroka “Mihêye Şivan û Rûvî” dinêre, li gorî cureyên rengdêran, ev 

hevalnav hatine bikaranîn: 

 1. Rengdêrên Xwerû: Di çîrokê de bi giştî ev rengdêrên xwerû hatine bikaranîn: 

 Mînak:  

 Rûviyê gewr 

 newala kûr 

 Karekî helal 

 marê reş 

Xatûna min a xweşik 

dilê min ê tenik 

gurê har 

dareke çinarê ya mezin 

jineke baş 

 

 2. Rengdêrên Hevedudanî: Di çîrokê de wekî mînak rengdêrên ku hatine bikaranîn 

ev in: 

 Mînak: 

rûviyê dûvxweşik 

mêjiyekî çavnas 

miya serberan 

 

3. Rengdêrên Darijtî: Di çîrokê de yek rengdêra dariştî hatiye bikaranîn. 

Mînak:   

sofiyekî gerok 

 

 

4. Rengdêrên Têkel: Di çîrokê de hevalnaveke têkel hatiye bikaranîn ku ew jî wiha 

ye: 

Mînak: Rûviyê sistopisto 

 

5. Rengdêrên Nîşanî: Di çîrokê de rengdêrên nîşanî bi vî awayî derbas dibin: 

Mînak:  

vî marî 

vî marê reş 

 

6. Rengdêrên Jimarî: Rengdêreke jimarî di çîrokê de hatiye bikaranîn ku ew jî wiha 

ye: 

Mînak:  emrekî bîst û pênç salî 

 

7. Rengdêrên Nediyar: Hevalnavên nediyar k udi çîrokê de derbas dibin ev in. 

Mînak: 

filan tişt 

tiştê wisa 

çend tûtikan 

 

7. Rengdêrên Payeyê: Di çîrokê de rengdêreke payeyê hatiye bikaranîn ku ew jî ev e: 

Mînak:  zilamekî pir qenç û baş 

ENCAM 

 

 Di encamê de em dikarin bêjin ku gelek cureyên rengdêran di çîrokê de hatine 

xebitandin.. Her çi qas kêmasiyên me hebin jî ez bawer im armanca me dê gihîştibe serî. Û 

rengdêr bi saya vê xebatê wê bi awakî berfireh werin hemberî we. Ez bawer im ku şert û 

mercên me firehtir bûna wê tiştekî baştir derketa holê. Ji ber xeta û kêmasiyan ez lêborînê ji 

we dixwazim. 

